ХАЛЫК АВЫЗ ИҖАТЫ
(Бәйрәм көнне йорт хуҗаларына
    әйтелә торган такмаклар)
  
   Торыгыз, тор, хуҗалар!
   Нәүрүз җитте, беләмсез?
   Нәүрүзчеләр килде сезгә,
   Ни сөенче бирәсез?
                * * *
   Нәүрүз, Нәүрүз, хуҗалар!
   Ага, эне, җиңгәләр!
   Нәүрүз өйгә иңгәләр.
   Бәйрәм мөбәрәк булсын!
 
   Чип-чип, чибәрүк,
   Йомыркасы югарук.
   Ак тавык, күк тавык,
   Ходай бирсен күп тавык.

НӘҮРҮЗ КИЛӘ
 
   Нәүрүз килә, Нәүрүз килә,
   Нәүрүзне зурлыйк әле.
   Гөрләвекләр челтерәвенә
   Кушылып җырлыйк әле.
 
   Нәүрүз килә, Нәүрүз килә,
   Илләр, көннәр ямьләнә.
   Бергәләшеп биергә дип,
   Куллар кулга бәйләнә.
 
   Нәүрүз килә, Нәүрүз килә,
   Күктән нурлар сибелә.
   Туган илем, туган җирем
   Язны күреп сөенә.
               
                 Роза Хафизова







НӘҮРҮЗ
   Әнә яз яшелләнә,
   Җир-анабыз гөлләнә,
   Бозны тишә ак чәчәк,
   Көнгә бага саф чәчәк!
 
   Бүген көн тиң төннәргә,
   Урын юк һич көнләргә,
   Без дә тиң, без дә тигез!
   Мөбәрәк Нәүрүз! - дибез.
                   Әхмәт Гадел

НӘҮРҮЗ
 
   Хуш киләсең, гүзәл Нәүрүз! -
   Язгы яңа елыбыз,
   Яңа елда туры булсын,
   Нурлы булсын юлыбыз!
   Еракларга яңгырасын
   Бүген дәртле җырыбыз.
 
              Роберт Миңнуллин

